




“Suraxanı” gəmi-muzeyi uşaqlar üçün

Bakı – 2023



“Azərbaycan Xəzər Dəniz Gəmiçiliyi” QSC (ASCO) tərəfindən 
hazırlanmış və nəfis şəkildə çap olunmuş “Dənizçilik əlifbası”

kitabı ənənəvi əlifbalardan fərqlənir. Bu kitabla şagirdlər
sirli-sehirli dənizçi dünyasına səyahət edə biləcəklər.  Kitabın 

üstün cəhətlərindən biri də, dünyada ilk və yeganə tanker-muzey 
olan “Suraxanı” gəmi-muzeyinin eksponatları

əsasında tərtib edilməsidir.

Ümid edirik ki, kitab təkcə balacaların deyil, böyük qardaş və 
bacılarının, hətta valideynlərinin marağına səbəb olacaq.

“Dənizçilik əlifbası” ASCO-nun “Suraxanı” gəmi-muzeyi uşaqlar 
üçün silsiləsindən ilk kitabdır. Bu silsilədən növbəti kitablar

müxtəlif yaş qruplarından olan uşaqlar
və yeniyetmələrə ünvanlanacaq.  



Balaca dostumuz!

Əlində tutduğun bu kitab baldan şirin ana dilimizin
köməkliyi ilə səni və yaşıdlarını maraqlı dənizçi peşəsi ilə tanış 

edəcək. Dənizçiliyin tarixi – dünəni və bu günü çox baxmaq
istədiyin kino lenti kimi gözlərinin önündən keçəcək.

Dünyada ilk tanker-muzey olan “Suraxanı” gəmisinə səyahət,
eksponatları ilə tanışlıq da ürəyincə olacaq. 





Akvalanq 
Su altında nəfəs almağa imkan verən 
fərdi dalğıc aparatı. Akvalanq sıxılmış 
hava doldurulmuş iki balondan və hava 
verməyi təmin edən tənəffüs
avtomatından ibarətdir. Akvalanqla 
suyun altında 5 metrədək dərinlikdə 
1 saat, 40 metrədək dərinlikdə 8–10 
dəqiqə qalmaq olur. Akvalanqdan sualtı 
tədqiqat, xilasetmə işlərində və s.
istifadə edilir. 

Anemometr 
Küləyin sürətini fırlanğıcla ölçən cihaz. 
Açıq dənizdə üzən gəmilər üçün küləyin 
sürətini bilmək çox vacibdir. Ona görə 
bütün gəmilərdə mütləq anemometr 
olur. 

Avanport 
Limanın çöl tərəfi. Çox dərin yerlərdə 

üzmək üçün nəzərdə tutulan və ya 
təhlükəli yük, misal üçün partlayıcı mad-

dələr daşıyan gəmi limana daxil olmur 
və avanportda dayanır.





Baken 
Su yollarında təhlükəli yerləri bildirən 
üzən nişan. Belə nişan lövbərə bağlanır, 
qırmızı və ya narıncı rəngdə olur ki, 
uzaqdan görünsün. Bəzən bakenin səs 
və ya işıq siqnalı verən qurğusu olur.

Binokl 
Uzaqda olan əşyaları görmək üçün 
birləşdirilmiş iki paralel görmə borusun-
dan ibarət optik cihaz. Əksər binokllar-
dan iki əllə tutmaq lazım gəlir, amma 
xüsusi iriölçülü, ayaqlığa quraşdırılmış 
binokllar da var.

Baydarka 
Dar, avarlı, yüngül idman qayığı. Avarları 

ikitərəflidir, qayığın içinə su dolmaması 
üçün “deka” adlanan göyərtəsi var.





Conka 
Uzaq Şərq xalqlarının ənənəvi yelkənli 
taxta gəmisi. Conkanın bambuk
yarpaqlarından olan yelkənləri jalüz
kimi yığılır.

Ciyə 
Qədimdə Azərbaycanda gəmiçilikdə 
istifadə olunan nazik və möhkəm ağ ip. 
İndi belə ip bütün dünyada dənizçilərin 
istifadə etdiyi “lin” sözü ilə ifadə edilir.

Cenkon 
Su yolu ilə yükləri daşımaq üçün gəmi 

sahibi ilə yük sahibi arasında imzala-
nan müqavilə. Müqavilədə yükün növü, 

hansı məntəqədən hansı məntəqəyə, 
hansı müddətə  daşınacağı və daşıma 

qiyməti barədə məlumatlar yazılır.





Çən 
Maye, qaz və s-nin saxlanılması üçün 
çox böyük qab.

Çiks 
Gəmidə dor ağacının yuxarı hissəsinə 
vurulan taxtalar. Bu taxtalar dora bağla-
nan tros və kanatların halqalarını, 
həmçinin “mars” adlanan meydançanı 
saxlayır.

Çəllək 
Maye, yarımmaye və səpələnən

məhsulların saxlanılması, eləcə də nəqli 
üçün istifadə edilən iri qab.Çəlləklər 
əsasən ağacdan müxtəlif ölçülərdə 

silindrvari formada düzəldilir ki,
daşınması asan olsun.





Dok  
Gəmini sudan çıxarıb sualtı hissəsini 
təmir etmək və ya yeni gəmi inşa etmək 
üçün yer. Dok qabaqcadan su ilə doldu-
rulur, gəmi içəri daxil olduqdan sonra 
su boşaldılır və gəmi dayaqlar üzərinə 
otuzdurulur.

Dalğıc 
Dalğıc xüsusi geyimdə suyun altına 
dalıb orada xüsusi avadanlıqla müxtəlif
işlər görə bilən mütəxəssisdir.

Dor 
Gəminin üst göyərtəsində ucalan

metaldan və ya ağacdan düzəldilmiş 
şaquli konstruksiya. Yelkənli gəmilərdə 

dora yelkənlər bərkidilir, müşahidə
meydançası qurulur. Müasir gəmilərdə 

isə dordan ən çox  radio və başqa rabitə 
qurğularının antenalarının dayaqları 
kimi istifadə edilir, yuxarı hissəsində 

gəmi işıqları olur. 





Exolot 
Gəmidən suyun dərinliyini ölçən cihaz. 
Exolotun iş prinsipi sadədir: gəminin 
səs və ultrasəs siqnallarının dənizin 
dibinə gedib qayıtdığı vaxt (siqnalların 
keçmə müddəti) hesablanır. 

Ekspedisiya gəmisi  
Dəniz və okeanlarda elmi-tədqiqat işləri 
aparmaq üçün nəzərdə tutulmuş xüsu-
si gəmi. Dənizçilərlə bərabər, alimlərin 
də çalışdığı belə gəmilərdə çoxlu sayda 
mürəkkəb elmi avadanlıq olur.

Ellinq 
Gəmi quraşdırmaq və ya təmir

etmək üçün üstüörtülü tikili. Tikilinin bir 
tərəfində gəmini suya buraxmaq üçün 

qurğular, tavanın altında və yanlarda isə 
qaldırıcı kranlar olur. Kiçik qayıq və
katerləri saxlamaq üçün üstüörtülü

qaraj da ellinq adlanır.





Ərsin 
Gəmilərin ağacdan hazırlandığı 
dövrlərdə ən geniş yayılmış dənizçi 
alətlərindən biri. Gəminin taxta
yerlərində əmələ gələn çatlar, boşluqlar, 
dəliklər ərsin və xüsusi taxta çəkic
vasitəsilə su buraxmayan materiallarla 
doldurulurdu.

Əl lotu  
Gəmidən suyun dərinliyini ölçən cihaz. 
Ən qədim dənizçilik alətlərindən olan əl 
lotu uzun ip və onun ucuna bağlanmış 
ağır əşyadan (daş, sonralar dəmir və ya 
tunc) ibarət idi. 

Əl laqı  
Gəminin hərəkət sürətini və qət etdiyi 

məsafəni təyin edən naviqasiya cihazı. 
Fırlanğıcın fırlanma sürətini ölçərək
təxmini sürət və məsafəni göstərən 

sadə əl laqından əsasən kiçik gəmilərdə 
istifadə olunub.





Falşfeyer 
Pirotexniki siqnal atəşi. Gəmidə qəza 
zamanı qırmızı rəngli falşfeyer yandırılır. 
Falşfeyer 5 dəqiqəyə qədər yanır,  hətta 
yağışın altında da  yanmaqda davam 
edir. Ağ rəngli falşfeyer ətrafı yaxşı 
işıqlandırır.

Falşbort 
Gəminin üst göyərtəsinin qırağı
boyunca qurulan çəpər. Çəpərdə suyun 
axması, tros və kanatların keçirilməsi 
üçün iri deşiklər olur. 

Fal 
Gəmilərdə kiçik yelkənlərin, siqnal 

bayraqlarının və başqa yüngül
vasitələrin qaldırılması üçün nəzərdə 

tutulan möhkəm ip, tros.





Gəmi 
Yük və sərnişin daşımaq, həmçinin 
təsərrüfat və hərbi məqsədlərlə inşa 
edilən iriölçülü üzən qurğu. İlk gəmilər 
avarlı olmuş, sonralar yelkənli gəmilər 
meydana gəlmiş və nəhayət, mühərrikli 
gəmilər icad edilmişdir.

Gildiya 
Orta əsrlərdə Avropa tacirlərinin uzaq 
ölkələrlə dəniz ticarəti ilə məşğul olması 
üçün yaratdıqları birlik, vahid təşkilat. 
Sözün mənası “yoldaşlıq”dır. Adətən 
ümumi maraqları olan insanların vahid 
birləşmə formasına gildiya deyilir. 

Girokompas 
Gəminin hərəkət kursunu və istiqaməti-
ni coğrafi meridiana nisbətdə göstərən 
cihaz. Adi kompasla müqayisədə daha 
dəqiqdir, çünki dəmir əşyalar və gəmi-

nin hərəkəti girokompasın göstəricisinə 
təsir etmir.





Hidrolokator 
Sualtı obyektlərin yerini və hərəkəti-
ni təyin etmək üçün cihaz. Cihaz səs 
siqnalları göndərir, sualtı obyektdən əks 
olunan  siqnalları qəbul edib ekranda 
yerini göstərir. 

Helikopter 
Üstündəki pərlərin fırlanması ilə
havaya dik qalxıb-enə bilən uçuş 
aparatı. Dənizdə helikopterlərdən neft 
platformalarına heyətin daşınması, 
qəzaya düşmüş gəmi və yaxtaların
axtarılması, habelə xilasetmə
əməliyyatlarının aparılması üçün
istifadə edilir. 

Helioqraf 
Optik üsulla uzaq məsafəyə məlumat-

ları ötürən sadə quruluşlu cihaz. Güzgü 
və dayaqdan ibarət olan cihaz günəş 

şüalarını əks etdirərək siqnalları Morze 
əlifbası ilə ötürür. 





Xronometr 
Xronometr mexaniki saatın icadından
əvvəl, yəni XVIII əsrdə meydana 
gəlmişdir. Kapitan günəş və ya ulduzları
müşahidə edərək gəminin olduğu yerdə 
saatı müəyyən edir, sonra xronometr 
vasitəsilə Qrinviç meridianında olan 
saatla müqayisə edir və hesablama 
nəticəsində həm dəqiq vaxtı, həm də 
gəminin meridian yerini
müəyyənləşdirirdi. 

Xaçbot 
Kiçikölçülü nadir balıqçı gəmisi.
Bu gəmi göyərtəsinin açılıb-yığılma 
xüsusiyyətinə görə fərqlənir. Gəminin 
boşluq hissəsində ağzı bağlanan böyük 
tor yerləşdirilir. Torun aşağı hissəsi 
suda qaldığından ovlanmış balıqları diri 
şəkildə sahilə çatdırmaq mümkün olur.

Xilasetmə jileti  
İnsanı su üzərində saxlamaq üçün 

nəzərdə tutulan vasitə. Gəmi qəzaya 
düşəndə və ya dənizçi suda hər hansı 

işi görəndə mütləq xilasetmə jileti
geyməlidir. 





İllüminator 
Gəminin daxili hissəsinin işıqlandırıl-
ması və havasının dəyişdirilməsi, 
həmçinin müşahidə üçün gəminin 
gövdəsində və ya göyərtəsində olan 
pəncərə. Əksər hallarda gəmi illümina-
torları dairəvi olur, su buraxmayan,
təzyiqə və zərbəyə davamlı şüşə ilə 
örtülür.

İol 
Adətən müasir yaxtalarda olan yelkən-
lər sistemi. Belə yelkənlər sistemi hət-
ta güclü külək əsəndə yüngül gəmi və 
qayıqları asan idarə etməyə imkan verir. 
Adı kiçik ikidorlu balıqçı gəmisinin adın-
dan əmələ gəlmişdir. 

İşıq  lükü 
Qapağında açılmayan illüminatorlar 

olan düzbucaqlı lük. Gəminin illümina-
torları olmayan göyərtəaltı hissələrinə 

işıq salmaq və havasını dəyişmək üçün 
nəzərdə tutulub. 





Kompas  
Yerin maqnit qütblərinə əsasən ərazidə 
istiqamətlənməni asanlaşdıran ilk 
naviqasiya alətlərindən biri. Sadə quru-
luşu, az çəkisi, kiçik ölçüləri, enerji
mənbəyi olmadan işləməsinə görə
maqnit kompası geniş yayılmışdır.

Kvadrant 
Günəşin üfüq üzərində hündürlüyünü 
ölçmək hesabına gəminin açıq dənizdə 
yerini müəyyən etməyə imkan verən 
cihaz. Müxtəlif növ kvadrantlar olsa da, 
dənizçi və ixtiraçı Con Devisin adını 
daşıyan  kvadrant daha  məşhurdur.

Kabestan 
Şaquli sarğaclı bucarqad.

Gəmiləri sahilə çəkmək, lövbəri
qaldırmaq və s. üçün istifadə edilir.





Qlisser  
Sürətli yüngül gəmi. Gəminin alt hissəsi 
xüsusi formada olduğuna görə, hərəkət 
zamanı qlisserin burun hissəsi çox
yuxarı qalxır və gəmi su üzərində sürətlə 
sürüşür. 

Qonq 
Səs siqnalı vermək üçün nimçəyə ox-
şayan metal lövhə. Üzərinə toxmaqla 
vuranda olduqca ağır səs çıxdığından 
və bu səs gəmi zənginin səsindən çox 
fərqləndiyinə görə, qonq gəmilərdə 
həyəcan siqnalı vermək üçün qurulurdu. 

Qayıq 
Kiçik ölçüləri olan üzən qurğu. Qədim 

dövrlərdə ağac gövdələrindən,
sonralar yüngül karkas üzərinə

çəkilmiş dərilərdən və nəhayət, taxta-
lardan düzəldilən qayıqlardan istifadə 
edilmişdir. Qayıqlar əsasən avarlı olur, 

bəzi qayıqlara əlavə olaraq yelkən
qoymaq mümkündür. 





Lövbər 
Suyun dibində qrunta ilişərək gəmini 
dayanacaq yerində saxlayan ağır va-
sitə. Gəmiyə zəncirlə bağlanır. Qədim 
dövrlərdə daşdan düzəldilir, sonralar 
metaldan tökülürdü.

Lövbər 
Suyun dibində qrunta ilişərək gəmini 
dayanacaq yerində saxlayan ağır va-
sitə. Gəmiyə zəncirlə bağlanır. Qədim 
dövrlərdə daşdan düzəldilir, sonralar 
metaldan tökülürdü.

Losiya 
Dəniz, çay, göllərin xüsusiyyətlərinin 
ətraflı təsvirini verən vəsait. Losiyada 
sahillərin, su hövzəsinin dibinin şək-
li verilir, təhlükəli yerlər - su axarları, 
küləklər və gəmiçilik üçün başqa vacib 
məqamlar göstərilir. 

Leyer 
Gəminin göyərtəsinin qıraqlarında
dayaqlar üzərində bərkidilən tros.

Bu tros insanların və yüklərin 
göyərtədən suya düşməsinin qarşısını 
alır. Yüklərin üstünə bağlanan örtüklər, 

yığılmış yelkənləri bağlayan
troslar da leyer adlanır. 



Mars 
Dor ağacının yuxarı hissəsində kiçik dairəvi 

meydança. Yelkənli gəmilərdə mars üst 
yelkənlərin yığılıb-açıldığı zaman bəzi işlərin 

görülməsinə xidmət edir, habelə növbə çəkən 
matroslar üçün müşahidə meydançası rolunu 

oynayırdı. Gəminin ən yuxarı nöqtəsində qərar 
tutmuş matros uzaqdakı düşmən, torpaq və 

ya hər hansı maneə haqqında kapitanı vax-
tında xəbərdar etməyə imkan verirdi. İri hərbi 

gəmilərdə xüsusi hərbi mars qurulur və orada 
kiçik kaliberli toplar və ya projektorlar qoyulurdu. 



Mayak 
Sahil xəttini göstərmək, gəminin 
dənizdə, çayda və ya göldə yolunu, 
həmçinin yerini müəyyən etmək üçün 
qüllə şəklində olan qurğu. Qüllənin
yuxarı mərtəbəsində alov və ya işıq 
yandırmaqla işarə verilirdi.

Morze əlifbası  
Amerikalı ixtiraçı Samuel Morze 
tərəfindən icad edilən və onun adını 
daşıyan əlifba. Bu əlifbada hərflər uzun 
və qısa işarələrlə - “tire” və “nöqtə”lərlə 
təsvir edilir. Morze əlifbasından
teleqraf aparatı ilə teleqram göndərilməsi 
üçün istifadə olunub. Morze əlifbası ilə 
ilk dəfə bu sözlər ötürülmüşdür: “Səbr 
edən udur”.

Mars 
Dor ağacının yuxarı hissəsində kiçik dairəvi 

meydança. Yelkənli gəmilərdə mars üst 
yelkənlərin yığılıb-açıldığı zaman bəzi işlərin 

görülməsinə xidmət edir, habelə növbə çəkən 
matroslar üçün müşahidə meydançası rolunu 

oynayırdı. Gəminin ən yuxarı nöqtəsində qərar 
tutmuş matros uzaqdakı düşmən, torpaq və 

ya hər hansı maneə haqqında kapitanı vax-
tında xəbərdar etməyə imkan verirdi. İri hərbi 

gəmilərdə xüsusi hərbi mars qurulur və orada 
kiçik kaliberli toplar və ya projektorlar qoyulurdu. 





Nagel 
Gəmiçilikdə istifadə olunmuş iri taxta 
mismar. Keçmişdə taxtadan gəmi inşa 
edilərkən məhz belə mismarlardan
istifadə olunurdu. Taxta mismar paslan-
mır, su dəyəndə şişir və daha möhkəm 
oturur, üstəlik mütəhərrik olduğundan 
taxta hissələri sındırmırdı. 

Naytov 
Gəmidə 2-3 və daha çox kanatı bir 
yerdə bağlamaq üçün
istifadə olunan xüsusi möhkəm ip. Bu 
iplə həmçinin gəmidəki xilasetmə
qayığı, müxtəlif yüklər bağlanırdı.

Naktouz 
Gəmi kompasını zərbələrdən, külək və 

sudan qorumaq üçün  qutu. Qutu
dayaq üzərində qurulur, yanında çıraq 

və ya başqa işıq vasitəsi, həmçinin saat 
(qədimdə qum saatı, indi isə mexaniki 

saat) qoyulur. 





Obqalder 
Arxa tərəfində dəstək, ucunda isə
qarmaq olan dəmir çubuq. Bu çubuqla 
lövbərin ağır zənciri dartılır, zəncir
qutusundan çıxarılır.  

Oktant 
Dəniz naviqasiyasında 90°-dək
bucaqları, habelə ulduzların səmadakı 
yerini ölçməyə imkan verən cihaz.
Oktantın hesablamalarının nəticələri 
gəminin açıq dənizdə yerini müəyyən-
ləşdirmək üçün tətbiq edilirdi. 

Ocaqxana 
Buxarla işləyən gəmilərdə buxar 

mühərriklərinin qurulduğu xüsusi sahə. 
Əksər hallarda göyərtədən aşağıda 

gəminin ortasında, bəzən isə gəminin 
arxa tərəfində yerləşirdi. Ocaqxanada 

həmçinin buxar mühərrikinin işini təmin 
edən mexanizmlər,  işıq mühərrikləri 

qurulurdu.





Paroxod 
Buxar maşını və ya buxar turbini ilə 
hərəkətə gətirilən gəmi. İlk paroxodlar-
da buxar mühərriki pərli çarxla birləşdi-
rilir və gəmi bu çarx hesabına hərəkət 
edirdi. Sonralar buxar maşını pərli vintlə  
gəmini hərəkətə gətirirdi. 

Panton 
Özühərəkət etməyən üzən qurğu.
Müxtəlif ağır qurğuları – kran,
torpaqqazan maşın və sairəni su 
üzərində saxlamaq üçün istifadə edilir. 

Pompa 
Gəmidə istifadə olunan nasos 

növlərindən biri. Hava pompası dalğıc 
mexanizminə hava, yanğın pompası isə 
yanğın zamanı böyük təzyiqlə su vurur. 
Gəmiyə su dolanda susovuran pompa 

işə salınır və su gəmidən xaric edilir.





Ranqout 
Yelkənləri qaldırmaq üçün nəzərdə
tutulan bütün vasitələrin (dorlar,
reylər, qafel və oxlar, buşprit) ümumi 
adı. Müasir gəmilərdə ranqout gəmi 
işıqları, müşahidə, radiorabitə, radiolo-
kasiya avadanlığı, bəzən yükqaldırıcı 
kran quraşdırmaq üçün nəzərdə
tutulmuşdur. 

Ratyer 
Yaxın məsafədə işıq siqnalları vasitəsilə 
danışıqlar aparmaq üçün xüsusi dəniz 
fənəri. Ratyerin işığı nazik şüa şəklində 
olduğundan, onu yalnız məlumat
ünvanlanan şəxs görür.  

Rumpel 
Qədimdə bütün növ gəmilərin,

hazırda isə kiçik taxta katerlərin idarə 
edilməsində istifadə olunan element – 

gəmi sükanına 90° bucaq altında
birləşdirilən taxta qol və ya dəstək. 
Rumpellə gəmini (kateri) sağa-sola 

döndərmək olur. 





Siqnal bayraqları  
Günün işıqlı vaxtında gəmilərin bir-biri 
ilə əlaqə saxlaması üçün müəyyən ölçü, 
rəng və şəkilləri olan kiçik bayraqlar. 
Beynəlxalq siqnal bayraqları sistemində 
40 bayraq var ki, hər bayraq müəyyən 
hərf, siqnal və ya komandanı bildirir. 

Seyner 
Balıq ovu üçün nəzərdə tutulmuş
xüsusi gəmi növü. Mühərriki və yelkən-
ləri olan seyner olduqca iri balıqçı toru 
ilə ov edir: torun bir ucu gəmiyə, digər 
ucu isə ov zamanı gəmidən suya buraxılan 
qayığa bərkidilir. Seynerdə balıqaxtaran 
aparat, soyuducu və balıq emalı maşın-
ları qurulur. 

Skafandr 
Dalğıcların sualtı işlərdə istifadə

etdiyi xüsusi qoruyucu geyim. Yüksək
təzyiqə, alçaq temperatura dözümlü

olan skafandra insanın həyat
fəaliyyətini təmin edəcək həcmdə hava 

vuran sistemlər qoşulur.





Şturval 
Gəminin hərəkətini idarə edən sükan 
çarxı. Şturval gəminin sükanına birləşir. 
Böyük gəmilərdə sükanı idarə etmək 
üçün çox böyük güc tələb olunduğun-
dan şturval xüsusi sükan maşını ilə 
birləşdirilir. Sükan maşını gəmi sükanını 
böyük güc və təkanla istənilən
istiqamətə yönəldir.

Şəbəkə 
Müsəlman Şərqi ölkələrində, o cüm-
lədən Azərbaycanda orta əsrlərdə 
mövcud olmuş yelkənli gəmi növü. 
Taxta hissələrdən yığılan belə gəminin 
inşasında dəmir mismarlardan istifadə 
olunmur.

Şpil 
Gəmidə dartma ilə bağlı ağır işlərin 

görülməsi üçün dolama çarx tipli qurğu. 
Şpil vasitəsilə lövbər qaldırılıb-endirilir,

müxtəlif yüklər tros və zəncirlərlə 
dartılır. Qədimdə şpil insanın gücü ilə 

fırladılırdısa, müasir gəmilərdə elektrik 
şpillər qurulub.





Tanker 
Maye yüklər (neft, benzin, spirt, yağ, 
şərab, maye qaz və s.) daşıyan gəmi. 
Maye tankerə boru kəməri ilə vuru-
lur, tankerdən isə gəmi nasosları ilə 
boşaldılır. 

Trap 
Gəmi nərdivanı və pilləkəni. Trapların 
müxtəlif növləri var: qaldırıcı trap gəmi 
ilə dayanacaq yeri arasında qoyulur, ip 
trap fırtına zamanı gəmilər arasında və 
ya gəmi ilə sahil arasında atılır. Gəminin 
daxilində olan traplar dayağa möhkəm 
bərkidilir, maili və ya şaquli olur.

Tros 
Gəmiçilikdə istifadə olunan kanat-ip 

xarakterli əşya. Polad, kapron, neylon 
və ya bitki liflərindən hazırlanır.

Etibarlı bağlanma vasitəsi olan troslardan 
gəminin digər gəmiyə və ya sahilə, 

dor və reylərin gəmiyə bağlanması, 
yelkənlərin, yüklərin bağlanması və s. 

məqsədlərlə istifadə olunur. 





Ulduz qlobusu  
Üzərinə ulduzların dəqiq yerləri
çəkilmiş içi boş fırlanan kürə. Əsas
ulduzların yerləri, onların gecə səma-
da görsənmə vaxtları məlum olduğuna 
görə, dənizçi qlobusun köməyi ilə gəmi-
nin harda yerləşdiyini öyrənə bilirdi. 

Utleqar 
Yelkənli gəminin burnunda olan buşprit 
adlı ranqout taxtasının davamı. Utleqara 
əlavə düz və ya üçbucaq yelkən
asmaqla gəminin sürətini artırmaq
olurdu.

Uoşstrek 
Qayığın avarlar üçün kəsiklər və ya
xüsusi qurğuları olan yan tərəfinin

üst lövhəsi.





Üzən mayak  
Üzərində mayak olan xüsusi konstruksi-
yalı gəmi. Bu gəmi açıq dənizdə
sualtı qayalar və başqa təhlükəli yerləri 
göstərmək üçün lövbərdə dayanırdı. 
Üzən mayak narıncı və ya qırmızı
rəngdə olurdu, dorunda şarlar asılırdı. 
Üzən mayakda işıq siqnalı, səs siqnalı, 
radiosiqnallar vermək üçün cihazlar 
olurdu.

Üstürlab 
Şərq ölkələrində, o cümlədən Azərbay-
canda üfüqi bucaqları ölçməyə və göy 
cisimlərinin en və uzunluq dairələrini 
təyin etməyə xidmət edən alət. Avropa-
da bu alətə “astrolyabiya” deyilirdi. 
Üstürlab açıq dənizdə gəminin yerini 
müəyyən etməyə kömək edirdi.

Üzən dok  
Gəmini sahildəki doka aparmadan 

təmirini həyata keçirməyə imkan verən 
xüsusi üzən vasitə. Üzən yeşiyi xatır-

ladan üzən dok su ilə doldurulur, təmirə 
ehtiyacı olan gəmi doka girəndən sonra 

su boşaldılır və  suyun üzərinə qalxan 
dok nasaz gəmini də qaldırır.





Vant 
Ranqoutu gəminin yanlarına bərkidən, 
həmçinin gəmi heyətinin ranqoutla
yuxarı qalxmağına imkan verən
möhkəm troslar.

Velbot  
Dar gövdəsi, iti burnu və iti arxası olan 
avarlı qayıq. Qayıqda 4-8 avar olur, 
bəzi velbotlarda yelkən də qaldırmaq 
mümkündür. Burun və arxasının eyni 
formasına görə velbot dalğalı dənizdə 
də sürətlə hərəkət edir, ona görə iri 
gəmilərdə xilasedici qayıqlar velbot
formalı olur. 

Vindzeyl 
Gəmi və qayığın qapalı daxili otaqlarının 

havasını dəyişmək üçün qalın parça və 
ya rezinli materialdan hazırlanmış uzun 
xortum. Onun enli qıfa bənzəyən tərəfi 

külək əsən səmtə döndərilirdi.





Yufers 
Üç deşiyi olan dəyirmi taxta blok. 
Yelkənli gəmilərdə yufers vant-
ların (takelaj ipləri) aşağı hissəsinə 
bağlanırdı:müxtəlif deşiklərdən keçirilən 
troslar bir-birinə dolaşmırdı.

Yelkən 
Külək enerjisini gəminin hərəkət
enerjisinə çevirmək üçün xüsusi formalı 
parça. Yelkənlər düz (düzbucaq, trape-
siya) və çəp formalı (üçbucaq, dörd-
bucaq) olur. Yelkənlər parusin adlanan 
yelkən bezi, sintetik parça və ya müasir 
plastik materiallardan hazırlanır.

Yaxta 
Yelkənli və ya mühərrikli

idman-əyləncə-istirahət qayığı.
Əvvəlki dövrlərdə yaxtalar əsasən tax-

tadan hazırlanırdı, müasir yaxtalar metal 
və ya plastik materiallardan inşa edilir.





Zondek 
Gəminin göyərtəsinin üstündə yağışlı 
havada və ya günəşli gündə açılan 
parça örtük. 

Züydvest papaq 
Dənizçinin xüsusi geyim formasına
daxil olan baş geyimi. Enli kənarlara
malik bu papaq su keçirməmə
xüsusiyyətinə malikdir. Tarixən şimal 
xalqlarının istifadə etdiyi baş geyimi 
əsasən dəri materialdan tikilirdi. Hazırda 
bütün dənizlərdə tufanlı havada geyi-
nilən bu papaq növü dəri ilə yanaşı, digər 
növ xüsusi materiallardan da hazırlanır. 

Zəncir 
Bir-birinə keçirilmiş halqalardan ibarət 

bağ. Zəncir halqaları ellipsvari, nadir 
hallarda dairəvi olur, xüsusi möhkəm 

metaldan hazırlanır. Zəncirdən nəyi isə 
bərkitmək, birləşdirmək, asmaq üçün 

istifadə edilir.

